
Va Thomas Eric Calmane ruggit 
erskyn shapp pabyr naight.  Ard dy 
liooar er-e-skyn, dy jarroo.  Er y 
vullagh.  V’eh ruggit ayns edd ayns 
lagg eddyr uinnag chlea as crock 
çhymlee.  
    Er yn oyr dy row eh yn chied 
lhiannoo ec Mnr as Bnr Calmane, va  
coloayrtys dy liooar mychione ennym 
dy chur ersyn.  By vie lesh Mnr  

Calmane ‘Walter’, agh dooyrt Bnr 
Calmane ‘Pooh-pooh!’ rish shoh as 
ren ee rolley jeh kuse dy enmyn by 
vie lheeish.  Rish dagh fer jeu, cha 
dooyrt Mnr Calmane veg agh ‘Coo!’ 
Fy yerrey ve reaghit (ren Bnr 
Calmane reaghey) dy beagh yn 
lhiannoo Thomas (lurg Mnr 
Calmane) as Eric (lurg reih-naim 
mooar). 
    Tra doshil sooillyn Thomas Eric 
Calmane, she duillag dy phabyr 
naight va’n chied nhee ren ad 
jeeraghey er.  Cha row Bnr Calmane  
er boirey ee hene lesh edd ro chramp, 
agh t’ee er yesheenaghey yn ynnyd 
lesh fillosher ny ghaa troggit neose  



 
veih’n pheamad heese – paggaid  
tudjeen, kuse dy vayrnyn boteil 
bainney, filltag milljan as yn meer 
shen jeh pabyr naight.  Shen yn aght 
dy row eh, yn chied cheayrt haghyr 
Thomas Eric Calmane er fockleyn 
clouit, she’n duillag ratçhal jeh Yn 
Mactullagh Laaoil v’ayn, cur fys da 
er ny roiederyn as markee jeh’n 
chruinnaght ratçh cabbil ayns Redcar 

as Uttoxeter, shey shiaghteeyn roish 
shen. 
    Ve jeeaghyn dy row red ennagh 
bentyn rish ny rollaghyn jeh ny cabbil 
cleayney Thomas Eric Calmane, as  
ghow eh toshiaght er spulgey dy 
jeean as dy breeoil er un ennym er-
lheh. 
    ‘Ny benn rish shen, Homas Eric!’ 
as Bnr Calmane dy gyere. ‘Cha s’ayd 
er raad t’eh er ve ayn.’ 
    S’doillee eh toiggal row Thomas 
Eric Calmane son jannoo biallys da’n 
voir echey, agh ec yn traa shen hene 
hug readan gheayee rooar neose�

harrish ny mulleeyn thie as ghow eh 
yn duillag, dy row eh currit er cassey 
 



 
ersooyl.  Ren eh floadey harrish yn 
straid heese, as çheu hoal jeh boalley, 
stiagh ayns boayl va sleih ’syn ard 
shen gra ‘Yn Phairk’ rish. 
     Va’n Phairk ny ard jeh faiyr 
hollagh as biljyn joanagh, lesh 
leaystane ny ghaa as maidjey corragh 
ayns un chorneil jeh, as cubbyl dy  
vinkyn ayn as yn blass jeh slaa dy 
pheint jarroodit oc rish foddey.  Er fer  

 
jeh ny vinkyn shoh va wagaantagh ny 
hoie. 
    Da’n wagaantagh, she’n thie echey 
va’n Phairk. Aynshen v’eh ny reayrt 
cadjin as va dagh ooilley pheiagh cur  
Shenn Vreinnag er (son oyr mie). 
Lesh frap skee s’jerree, haink yn 
duillag ratçhal jeh Yn Mactullagh 
Laaoil neose er yn ught echey. 
    Va pabyryn naight feer scanshoil  



 
da Shenn Vreinnag.  Ny keayrtyn 
yinnagh yn fer shapp pabyr naight 
lhiggey da goaill coip ny ghaa nagh 
row creckit veih’n laa roish shen agh 
son y chooid smoo v’eh cur barrant er 

feddyn pabyryn ceaut magh lurg da 
sleih lhaih ad as cur ad ayns coir 
hrustyr.  Haggil eh ad ayns sack.  Va  
feme echey orroo, cha nee dy lhaih  
’sy chied ynnyd, agh dy choodaghey 
eh hene fud ny h-oie.  Foddee dy row 
sleih elley cadley fo brelleeinyn as 
lhuishagyn ny fo curleidyn frangagh, 
agh va Shenn Vreinnag cadley fo brat 
çhiu dy phabyryn naight.  Cha row eh 
lhaih veg agh ny duillagyn ratçhal 
jeu, er yn oyr dy re carrooagh va 
Shenn Vreinnag.  Haink Shenn 
Vreinnag gys y stayd v’eh ayn ec y 
traa shen er-coontey jeh gialdyn er 
cabbil, as eer nish, tra nagh row argid 
erbee echey dy choayl, v’eh goit  



seose dy bollagh lesh sym er y  
chooish. 
    Ren eh rea yn duillag v’er jeet ass 
edd Thomas Eric as cheau eh shilley  
er, lhaih sheese y cholloo.  Va 
cowrey, ghow eh tastey, liorish yn 
ennym jeh fer jeh ny roiederyn ’sy 
2.30 ayns Redcar, towl beg ’sy 
phabyr, myr dy row peiagh ennagh er 
heiy freeney stiagh ayn.  Reih Aighoil 
va ennym yn chabbyl.  Yeeagh eh er 
yn daat ec kione yn duillag.  5oo 
Mayrnt. 
    Va Shenn Vreinnag ny hoie fo 
grian Averil as doaltattym va mian 
echey feddyn magh row yn reih shen 
aighoil.  Heeyn eh stiagh ’sy çhenn  

sack echey, as lurg da ronsaghey rish 
foddey, hooar eh coip jeh Yn 
Mactullagh Laaoil jeh 6oo Mayrnt.   

 
Hyndaa eh ny duillagyn derrey haink 
eh gys ‘Eiyrtyssyn ny Ratçhyn Cabbil 
v’ayn Jea’. 
    ‘Redcar.  2.30.  Ratçh Lhiettrimys 
Cleea Daa Veeiley,’ ren eh lhaih. ‘1.  
Reih Aighoil.  10–1.’  Corrillagh mie 
shen, smooinee Shenn Vreinnag.  Dy  



row yn ablid ayms dy reih ad myr 
shen.  
 
 
 
 
 
 
 
 
 
 
 
 
 
 
 

 

2.  Newmarket 
 
Lieh-raad trooid Mee Boaldyn, ren 
Thomas Eric Calmane yn chied 
etlagh echey.  Rish tammylt v’eh 
jannoo cliaghtey jeh bennalt ny 
skianyn echey seose neose, as laa dy 
row by vaghtal eh da ny paarantyn 
echey dy jinnagh eh faagail thie dy 
leah.  Ren ad coardail, eddyr oc hene, 
dy beagh shoh ny chouyr daue, er yn 
oyr dy row feme echey er bee dy 
liooar.  Agh v’ad sursmooinaghtyn dy  



row currym orroo jannoo aarloo eh 
son yn theihll lhean çheumooie jeh 
mullagh yn çhapp pabyr naight. 
    ‘Ta fir dooinnoil son yn chooid 
smoo mie dy liooar, t’ou toiggal,’ as 
Bnr Calmane, ‘ny fir vooarey ec y 
chooid sloo – foddee dy jean ny fir 
veggey ceau reddyn ort – agh ny cur 
treisht ayns ny moddee oc, Homas 
Eric, vel oo dy my chlashtyn?’ 
    ‘Moddee!  Coo!’ as Mnr Calmane. 
    ‘As, ny smoo na ooilley, bee er dty 
hwoaie son kiyt.’ 
    ‘Kiyt!  Coo-er!’ as Mnr Calmane. 
    ‘As cha lhisagh oo goll roud ec y 
toshiaght,’ as Bnr Calmane.  ‘Jus 
choud as yn Phairk.  Cha nel          

gleashtanyn aynshen, ny roaryn bree 
agglagh.’ 
    ‘Vroom-vroom-vroom!’ as Mnr 
Calmane dy ard. 
    Myr shen tra haink yn traa, gys yn 
voayl shen hie Thomas Eric Calmane. 
    Ayns mean jeh seshoon trainal, ren 
yn gheay keayrt elley snaue harrish 
ny mulleeyn as hrog ee Thomas Eric 
veih’n edd as harrish oirr yn vullagh.  
Lesh bennalt dy keoie, hie eh harrish 
yn traid phreaysal feiyragh fo, as 
honnick eh fo echey ynnyd feayn 
faiyragh.  Aynshoh haink eh gys y 
thalloo, beggan ro tappee, dy ren eh 
tuittym gour e vullee er yn ghob 
echey.  Tra haink eh gys cormid 



reesht, yeeagh Thomas Eric Calmane 
seose as myr shen haink eh dy vlakey 
er piyr dy vootsyn mooarey, as magh 
ass ny baareyn jeu va kuse dy veir 
choshey hollagh keekal.  

 
    ‘Hullo, my ghuilley vraew aeg!’ as 
coraa.  ‘Tarlheim smoashal va shen, 
shen myr v’eh dy jarroo.  Shegin dhyt 
cur sheese dty chullee tarlheimagh 
beggan ny smoo aghtal na shen!’ 
    Coo! smooinee Thomas Eric, shoh  

fer dooinnoil, gyn ourys, as fer mooar  
eh neesht.  Wahll, dooyrt Mummig  
dy row adsyn mie dy liooar. 
    Cheau eh shilley ny s’yrjey, veih 
ny bootsyn brisht gys ny troosyn 
raipit gys yn çhenn chooat mooar, as 
fy yerrey hoal gys yn eddin va 
peeikearagh neose er, eddin va coodit 
lesh thammag vooar phohllit dy 
gheayshteenyn.  S’aitt yn cummey 
t’ec ny fir dooinnoil shoh, smooinee 
Thomas Eric.  Ec yn traa hene shen 
huitt meer dy arran roish. 
    Speeideilagh er-lheh da Shenn 
Vreinnag va’n moghrey shen.  Va’n 
fer glassreeyn er chur da cubbyl dy 
ooylyn broojit as glackaid dy  



 
charraidyn ass yn chishtey lesh yn 
chowrey ‘Son Conneeyn’, va’n 
chaillin ayns shapp y fuinneyder er 
chur da slane willeen gort, as ’sy 
çhapp pabyr naight v’ad er lhiggey da 
goaill coip jeh fer jeh ny pabyryn  

naight woish yn laa roish shen nagh 
row creckit.  V’eh lhaih shoh – ny 
duillagyn ratçhal – tra raink Thomas 
Eric, as nish hug eh sheese eh foshlit 
er y vink liorishyn. 
    ‘Row shen mie, ghuilley aeg?’ as 
Shenn Vreinnag.  ‘Gow meer elley,’ 
as ren eh kinneigyn jeh tooilley arran, 
va skeaylt magh echey er yn phabyr. 
    ‘Seose lhiat aynshoh,’ as eshyn.  
‘Cha jeanyms assee dhyt.’ 
    Cha row ny sheeanyn ass yn fer 
dooinnoil keeayllagh da Thomas Eric, 
agh va blass mie ec yn arran, myr 
shen ren eh rere yn failt er.  Gollrish 
yn chooid smoo dy eeanlee, cha row 
keeayll soaral echey, myr shen cha 



row eh cur boirey er dy heet faggys 
da’n wagaantagh ’syn aght veagh 
boirey er ve currit er fer dooinnoil 
elley, as ren eh sluggey sheese ny 
kinneigyn dy jeean.  Eisht, ve 
jeeaghyn dy row red ennagh er yn 
duillag prentit cleayney yn geill 
echey as ghow eh toshiaght er 
spulgey reesht, cha nee ec yn arran 
agh ec yn phabyr hene, ayns un voayl 
er-lheh.  Ren eh spulgey dy feer 
derrey ren y gob echey speiy towl beg 
’sy duillag.  Eisht dettyl eh ersooyl.  
Hug Shenn Vreinnag yn chooid elley  
jeh’n willeen er-ash ’sy phoggaid 
vroigh echey as hrog eh seose e 
phabyr naight reesht.  Yeeagh eh er y 

towl beg va jeant ec yn chalmane aeg 
ec jerrey yn linney.  Lesh yn ingin 
vroigh echey, deiyr eh er yn linney va 
cur yn bun mychione cabbyl va currit 
stiagh ’sy ratçh 4.10 ayns ratçhyn 
cabbil Newmarket jea.  Soo-er va’n 
ennym er y vaagh. 
    Ren Shenn Vreinnag screebey e 
chione broigh lesh yn ingin vroigh 
echey.  Ying eh yn pabyr naight 
stiagh ’sy phoggaid vroigh elley 
echey lesh ny ooylyn as ny carraidyn-
conneeyn, as ersooyl lesh harrish yn  
Phairk hug yn shapp bettal. 
    Cha row reireyder yn çhapp 
coontey monney jeh Shenn Vreinnag 
ve sthie ’sy çhapp echey – va shen  



 cur yn drogh er traght – agh va aigh  
vie foast er yn wagaantagh.  Va’n 
reireyder tharroogh as cha vaik eh eh 
choud’s v’eh snaue stiagh ayn as hass 
eh roish ny rollaghyn jeh eiyrtyssyn 
ny ratçhyn cabbil v’ayn jea. 
    ‘Newmarket.  4.10,’ ren Shenn 
Vreinnag lhaih.  ‘1. Soo-er.  12–1.’  
    Er-ash er y vink echey, va Shenn 
Vreinnag ny hoie as eh smooinaghtyn  

dy dowin.  Eisht loayr eh magh ny 
eieyn echey, roish lught eaishtagh dy 
sperriu. 
    ‘Ren yn eean shen,’ as Shenn  
Vreinnag, ‘teiy cosneyder.  Ny lhisin 
gra, ren eh speiy cosneyder. Liorish 
jannoo towl.  Kiart gollrish yn towl 
shen hooar mee laa ny ghaa er dy  
henney – ayns Redcar, nagh row?   
Reih Aighoil, shen myr v’eh.  Cha nel 
shiu sheiltyn, vel, dy row yn eean  



shen . . . dy row fys echey?’  
    Ren ooilley ny sperriu geegey er 
ard, agh row ad coardail rish ny dyn 
cha dod Shenn Vreinnag toiggal.  
Chraa eh e chione as ren eh 
mynghearey lesh hene fo’n faasaag 
vroigh echey. 
    ‘Cre’n boghtynid!’ dooyrt eh rish 
ny sperriu.  ‘Ta mee çheet dy ve ass 
my cheeayl, gyn ourys.  Dy jarroo, dy 
yannoo shen, shegin da ve ec yn eean 
shen. . . cre ta shiu cur er – Tastid 
Erskyn Cadjinys, shen eh, T.E.C.!’ 
 
 
 
 
 
 
 

 

 

3.  Newbury 
 
 
Dettyl Thomas Eric Calmane dy 
maynrey harrish yn Phairk y moghrey 
er-giyn.  V’eh er ngoll ny lomarcan 
rish ooryn dy liooar as v’eh er 
n’ynsaghey yn ellyn etlee as ny 
cooishyn femoil va cochianglt ree, 
irree seose as çheet neose.  Ren eh 
tarlheim nish, ayns fer jeh ny biljyn 
joanagh, as yeeagh eh neose er yn 
reayrt fo. 



    Va’n fer dooinnoil ny hoie, myr dy  
cadjin, er y vink echey.  Mygeayrt ny  
cassyn echey va slane çhionnal dy 
chalmaneyn, goaill stiagh paarantyn 
Thomas, ardcheimnaghey as 
thummey. 
    ‘Cre’n aght ’sy theihll foddym cur 
enn er-lheh orts magh ass ny fir 
elley?’ as Shenn Vreinnag rish yn 
çhionnal gorrymagh-lheeagh un-
chummey, choud’s dettyl eer fer elley 
neose veih’n villey heose dy ghoaill 
ayrn jeh.  Myr dy row eh cur freggyrt 
da’n feysht echey, ren yn eean 
s’jerree shoh bennalt neese gys y vink 
liorishyn. 
    ‘Homas Eric!’ deam Bnr Calmane 
dy gyere.  ‘Tar neose veih shen 
çhelleeragh, vel oo dy my chlashtyn?’  
Agh kiart er shen heeyn Shenn  

 

 
Vreinnag magh fo’n vink dy gheddyn  
yn sack echey.  Ec yn ghleashaght ren 
ooilley ny eeanlee v’er y thalloo 
etlagh ersooyl.  Ren yn wagaantagh 
mynscrutaghey yn calmane v’er-  



mayrn.  Eisht hayrn eh magh shenn  
phabyr naight as doshil eh, dy  
kiarailagh, ec yn duillag ‘Radio as  
Çhellveeish Jiu’. 
    Cha ren Thomas Eric gleashaghey. 
    Dy mial, dy moal, hyndaa Shenn 
Vreinnag ny duillagyn derrey raink 
eh ny duillagyn ratçhal.  Çhelleeragh 
hooyl yn calmane roish er yn phabyr 
as ghow eh toshiaght er spulgey.   
Spulg, spulg, spulg, spulg ren eh, 
’syn un voayl, derrey ren eh speiy 
towl beg liorish yn ennym jeh cabbyl. 
    Cha ren yn wagaantagh boirey eh 
hene dy yeeaghyn er, ny er yn daat 
jeh’n çhenn phabyr naight va 
buighaghey.  
    ‘Cre erbee va’n cabbyl shen, my 
ghuilley,’ as eshyn rish yn eean, ‘ta 
fys aym er dy shickyr.  Shen va’n 

chied chabbyl shaghey yn phost 
cosnee.  She uss my ghuilley, kiart dy 
liooar.  She uss ta’n fer as Tastid 
Erskyn Cadjinys echey.  Er-lhiams dy 
jeanym cur T.E.C. orts.  Shen ennym 
braew er-dty-hon.  Kiart eisht, T.E.C., 
shegin dooin geddyn coip jeh pabyr 
naight yn laa jiu.  Eisht foddee oo 
speiy cabbyl er-my-hon as nee’m 
lhigey roym dy bieau gys yn çhapp 
bettal.  Abbyr argid er shickyrys 
erskyn ourys!  Agh yn boirey, ny yei, 
cha nel eer yn argid pabyr naight 
aym.  Cre neemayd, T.E.C.?’ 
    ‘Coo,’ as Thomas Eric.  V’eh 
smooinaghtyn er bee. 
    Row coip jeh Yn Mactullagh 
Laaoil jeh’n laa shen jeirkit ny goit er 
eeasaght ny geidit ec Shenn 
Vreinnag, by gummey lesh Thomas  



Eric shen, agh tra dettyl eh er-ash ny 
s’anmey gys y vink lurg turrys ny  
ghaa mygeayrt yn Phairk, hooar eh yn 
pabyr aynshen, skeaylt foshlit ec yn 
voayl kiart.  Smoo scanshoil da 
Thomas Eric, hug yn wagaantagh da 
yn meer s’jerree jeh’n arran echey. 

 
    Va tree cruinnaghtyn ratçh cabbil 
goll er cummal yn laa shen.  Cha dug 
Thomas Eric geill erbee da Thirsk ny 
Market Rasen, agh hooyl eh dy 
jeeragh gys yn rolley jeh roiederyn 
ayns Newbury as ghow eh toshiaght  

er spulgey ayns boayl er-lheh ’sy 4.30  
derrey va towl beg speiyt echey. 
    ‘Mie dy liooar, jing seose, T.E.C.,’ 
as Shenn Vreinnag.  ‘Lhig dou ceau 
shilley er.  Yindys Braew, vel?  Cha 
geayll mee veg jeh, agh bee eh myr 
shen, son shickyrys.  Dy row yn argid 
aym.’ 
    Lurg da Thomas Eric spulgey yn 
cabbyl, cha row sym erbee echey er 
ooilley ny sheeanyn jeant ec yn fer 
dooinnoil, as ren eh ardcheimnaghey 
sheese y chassan terrvacadam, 
ronsaghey, myr ta’n beoyn lesh 
calmaneyn, nhee erbee as dagh 
ooilley nhee er y thalloo.  Myr yn 
chooid smoo dy ynnydyn ’sy Phairk, 
va’n ynnyd shoh plooghit lesh orçh.  
Tayrnagyn-fainagh jeh stainnaghyn 
lhune, foaddanyn marroo, shenn 



tubbagyn key riojey – v’ad ooilley 
goll er ronsaghey ec Thomas Eric 
choud’s v’eh shirrey red ennagh dy 
ee; as eisht dy doaltattymagh yn 
moghrey gial blah shen, hayrn nhee 
beg dy liooar as runt e hooill ersyn.  
Va’n ghrian aahoilshaghey er yn 
eaghtyr rea jeh.     
    Hrog eh neese eh ayns e ghob dy 
gheddyn magh row eh ry-ee.  Tra 
haink eh magh nagh row eh, ren eh 
lhiggey da tuittym.  Ren eh  

 

clinkeragh.  Va taitnys dy liooar ec 
Thomas Eric er yn feiyr va jeant 
echey, as hooyl eh er-ash hug yn 
vink, as v’eh freayll troggal seose yn 
gaih noa shoh as lhiggey da tuittym 
reesht.  Huitt eh eh, fy yerrey hoal, 
roish ny cassyn breinney jeh Shenn 
Vreinnag. 
    Va rour geayshteenyn er eddin yn 
wagaantagh, nagh dod Thomas Eric 
fakin dy daink eh dy ve glass  

 



neealagh dy liooar.  Chroymm eh 
sheese, as eh strugey yn calmane  
lesh yn derrey laue.  Lesh yn laue 
elley, hrog eh neese yn cooiney punt. 
‘Lheid yn eean!’ as Shenn Vreinnag 
myr sorçh dy hannish 
pheeaghaneagh.  ‘Lheid yn eean as 
t’ou, T.E.C.!  Hoshiaght t’ou teiy yn 
cosneyder.  Eisht t’ou spulgey neese 
yn argid gioal.  Ta shin fo raad, as  
bwooise dhyts, my ghuilley vraew, as  
 
 
 
 
 
 
 
 

cha jeanym jarrood ny t’ou er 
n’yannoo er-my-hon.’ 
    Hie Shenn Vreinnag stiagh ’sy 
çhapp bettal as greim çhionn er yn 
chooiney punt ’sy laue echey (er yn 
oyr dy row ooilley ny poggaidyn 
echey lane dy huill).  Ren eh lhieeney 
magh duillagan bettal,  as hug eh lesh 
eh gys yn voayrd coontee. 
    As e stroin craplit lesh meevian, 
hrog yn reireyder neese yn duillagan 



eddyr mair as ordaag, as yeeagh eh 
dy ouryssagh er yn chooiney. 
    ‘Cre voish hooar oo shen?’ dooyrt 
eh dy sharroo. 
    ‘Hug carrey dou eh,’ as Shenn 
Vreinnag. 

 

       Ren reayrt jeh T.E.C. choud’s 
v’eh getlagh roish çheet stiagh ayns  
ny inçhyn echey, as ren eh mongey  
çheu-chooylloo jeh ny robaigyn 
echey. 
    ‘Ta mee cur gioal er er-e-hon,’ as 
eshyn.  ‘By vie lesh troggal yn edd 
echey hene.’ 
 
 
 
 
 
 
 
 
    
 
 
 



     

4.  Epsom 
 

Duirree Shenn Vreinnag dy maynrey 
fo’n ghrian çheumooie jeh’n çhapp 
bettal derrey haink ny eiyrtyssyn 
jeh’n 4.30 ayns Newbury stiagh ayn.  
Va barriaght aashagh ec Yindys  
Braew.     
    ‘S’aighoil ta’n carrey ayd,’ as yn 
reireyder choud’s hug eh yn argid 
cosnee da.  ‘Feed punt as ny smoo ta 
cosnit echey.  Lhig dooin jerkal dy 
der eh bit dhyt hene, cooinaghtyn er 
yn laue ayd ’sy chooish.  Foddee uss 
goll er jeshaghey.’ 

Oddagh eer Thomas Eric, ny yei yn 
fys coon v’echey er fir dooinnoil, 
fakin yn anchaslys er yn charrey 
echey, tra dettyl eh neose gys y vink 
yn moghrey er-giyn.  Hoshiaght, cha 
dod eh fakin meir choshey Shenn 
Vreinnag.  Ersooyl va ny bootsyn 
brisht as ayns ynnyd jeu v’eh ceau 
piyr dy vootsyn rubbyr.  Ersooyl va 
ny troosyn raipit as yn shenn chooat 
mooar, as ayns ynnyd jeusyn va 
cullee gorrym aa-laue beggan 
gloasagh.  Ersooyl va towse mooar dy 
liooar jeh ny robaigyn, er yn oyr dy 
row faasaag yn wagaantagh er ve 
giarrit beggan.  Stiagh ’sy towl ayn 
raad va ny meillyn echey nish ry-akin 
v’eh pronney meer mooar dy arran 
oor, as lurg shen glout braew mooar 
dy chaashey Druidale. 



    ‘Hullo, T.E.C.!’ as Shenn Vreinnag 
as yn beeal echey lane.  ‘Tar dyshoh, 
my vac.  Ta red ennagh aynshoh 
ayms er-dty-hon,’ as ren eh deayrtey 
magh, er coip oor jeh Yn Mactullagh 
Laaoil noa-phrentit, lane-doarn dy 
villjanyn shocklaid.  ‘Hooar mee ad 
’sy çhapp pabyr naight,’ dooyrt eh.   

 
‘Er-dty-hon hene.  As ta foast queig 
punt er-mayrn.  Son y laa t’ayn jiu.’ 
    Duirree eh derrey va Thomas Eric  
er hroggal seose ny milljanyn  

shocklaid, as eisht doshil eh yn pabyr 
naight. 
    ‘Shen nish,’ as eshyn, ‘cre t’ayd 
myr teiy?’ 
   Va’n teiy echey cabbyl enmyssit 
Tree Horaaghyn Ard, as yn fastyr 
shen chosn eh ec 8–1, as haink yn 
queig punt v’ec Shenn Vreinnag dy 
ve daeed punt.  As dagh laa jeh’n 
çhiaghtin shen, ren Thomas Eric 
speiy cosneyder son yn wagaantagh.  
Cha ren Shenn Vreinnag ymmyd jeh 
ooilley yn argid cosnit echey son yn 
ghioal dagh laa.  Ga dy row eh foast 
freayll cadley fo’n vrat echey dy henn 
phabyryn naight as cha ren eh surral 
sheeabin as ushtey dy ventyn rish yn 
chrackan echey, ny yei chionnee eh 
cooid soylleysagh dy liooar, as bee 
son y chooid smoo, as ren eh rieau  



cur rheynn feoiltagh da Thomas Eric.  
Ny yei, ooilley yn traa va’n argid 
cosnit echey bishaghey, as ’naght 
cheddin va eie ayns ny enneeyn 
echey. 
    Gollrish carrooee ooilley, va 
ashlish echey er dy rieau er cosney 
er-lheh, cosney yinnagh cur da aght 
bea stoamey rish ooilley ny laghyn 
v’er-mayrn echey.  Nish, son yn 
chied cheayrt, va argid dy liooar 
echey dy yannoo firrinagh yn ashlish 
shen.  Yinnagh T.E.C. teiy yn cabbyl 
kiart.  Cha row veg echey dy yannoo 
agh dy ghialdyn dagh ooilley ping va 
cosnit echey hannah ersyn. 
    Choud’s va Mee Boaldyn çheet gy 
jerrey, va Shenn Vreinnag treeal 
goaill ayns laue eh.  ’Sy chied ynnyd, 
cha dod eh cur barrant er cooney  

 
T.E.C. son dy bragh.  Foddee dy 
voghe yn eean baase, jeh kayt ny 
gleashtan, ny foddee dy jinnagh eh  



jus etlagh ersooyl gyn çheet er-ash  
arragh.  As ’sy nah ynnyd, Jecrean ny 
lurg shen, yn chied Jecrean, Mean 
Souree, she Laa yn Derby vees ayn. 
    Yn eie dy beagh cosney buillvollee 
braew yindyssagh er yn Derby, va 
shen cur taitnys da Shenn Vreinnag. 
    Tra chionnee eh Yn Mactullagh 
Laaoil echey Laa yn Derby hene, 
va’n clane lheead meanagh jeh currit 
da’n ratçh ard-ghooagh – caslys jeh’n 
reih-chabbyl, caslys çheerey jeh’n 
choorse, reihghyn ny faauederyn, as 
yn rolley jeh ny roiederyn as markee.  
Ren eh skeayley magh eh er yn vink 
as duirree eh.  Roish foddey haink yn  
sansheraght jeh skianyn as ren  
cummey gorrymagh-lheeagh tarlheim 
liorishyn. 

    Ayns sooill chalmane (da Bnr 
Calmane, myr hampleyr) s’cronnal 
va’n anchaslys eddyr cummey 
Thomas Eric as cummey yn ayr 
echey.  Agh ayns sooill fer dooinnoil 
cha row anchaslys erbee ry-akin.  Er 
y gherrid va Thomas Eric er ve insh 
da ny paarantyn echey mychione yn 
vee blasstal va currit da liorish e 
charrey dooinnoil, gollrish milljanyn 
shocklaid as milljanyn elley, as 
crispyn, as brishtagyn, ooilley jeusyn 

 



va’n wagaantagh kionnaghey ’sy 
çhapp pabyr naight dy rheynn ad er 
ny neesht jeu.  
    ‘Coo-er!’ as Mnr Calmane, as dy 
follit ve fosyn brishey stiagh er yn 
chialg shoh v’ec e vac. 
    Nish v’eh ny hassoo er y vink as 
duirree eh, dy meehurransagh, 
choud’s va sheeanyn jeant ec yn fer 
dooinnoil. 
    ‘Shen nish, T.E.C.,’ as Shenn 
Vreinnag.  ‘Jus eaisht rhyms.  Shoh 
yn fer mooar.  She’n Derby t’ayn, 
t’ou toiggal, as cho leah’s t’ou er 
spulgey yn cosneyder er-my-hon ta 
mee son cur yn clane tasht er, dagh 
ping t’ayms, va cosnit ayd er-my-hon, 
ooilley ny queig cheead punt jeh.  
Myr shen, immee royd, my ghuilley, 
as my vees cabbyl gyn enney eh as  

corrillagh trome er, s’cummey shen.’ 
    Hayrn eh magh çhoob jeh Smarties 
as ren eh deayrtey magh lane-doarn 
jeu er yn lheead meanagh. 
    Cha daghyr Mnr Calmane rieau er 
Smarties roish shen, as hooar eh 
magh dy row ad lheimmey ersooyl 
gollrish tiddly-winkyn tra ren eh ad y 
spulgey, as hug shen ersyn speiy kuse 
dy huill ’sy phabyr choud’s v’eh 
geabey goaill ad. 

 



    ‘Jean siyr.  Ny cloie mygeayrt,’ as 
Shenn Vreinnag, as lurg da’n eean 
etlagh ersooyl yeeagh eh dy jeean dy 
gheddyn magh cre va’n teiy jeant 
echey.  By whaagh eh, yn cheayrt 
shoh va towl ny ghaa ayn, trooid yn 
chaslys jeh’n reih-chabbyl, trooid yn 
chaslys çheerey jeh’n choorse, as 
trooid reihghyn ny faauederyn.  Agh 
cha row agh unnane va jeh scansh da, 
unnane v’ayns y voayl kiart, ayns yn 
rolley jeh ny roiederyn. 
     V’eh kiart aynshen, dy jeeragh 
ayns mean jeh ennym cabbyl.  Lheid 
yn Treisht. 
    Dy siyragh yeeagh Shenn Vreinnag 
er yn chorrillagh. 
    Lheid yn Treisht.  100–1 noi! 
    Shee bannee mee, smooinee eh, ta 
cabbyl neuyerkit, cheead noi ’nane 

noi, er-çhee cosney yn Derby jiu!  As 
ta mee son cur £500 er!!  As shen dy 
ghra dy jinnins cosney £50,000!!!  As 
ooilley er yn oyr dy dug eean beg 
faaue dou. 
    Tra raink Thomas Eric yn bink ny 
s’anmey, v’eh follym, er-lhimmey 
jeh’n phabyr naight.  Rere yn oash 
echey liorish nish, hooyl eh er as ren 
eh towl elley ayn, lesh straih dy 
spulgyn shickyr liorish Yn Feer 
McCoy, yn nah reih-chabbyl ec 3–1.  
Eisht dettyl eh ersooyl, as roish 
foddey, ghow yn gheay yn pabyr as 
ren ee cassey ersooyl eh dy ve mestit  
lesh yn voanlagh elley ’sy Phairk. 
    Cha daink Shenn Vreinnag er-ash 
gys e vink derrey anmagh er yn fastyr 
as hug eh e ghaa vass er yn eddin 
echey, ayns cummey feer dy  



 
lhagchreeys.  Cha ren eh gleashaghey 
eer tra ren Thomas Eric tarlheim 
liorish.  As yn bee blasstal caillt 
echey traa anjeeal as traa kirbyl, va  
treisht er dy beagh aigh share echey 
traa tey. 
    Ren Thomas Eric spulgey dy 
treishteilagh ec yn vuinneel ghorrym 
ghloasagh jeh jaggad yn wagaantagh.  
Yeeagh Shenn Vreinnag seose dy 
skee. 
   ‘Hug oo foym,’ as eshyn dy treih.   

‘Ren oo dy my voylley, T.E.C.  Ren 
cabbyl enmyssit Yn Feer McCoy 
cosney yn Derby.  Er-son yn fer shen 
ren oo spulgey er-my-hon – by vie 
lhiat clashtyn cre ren eh?  Haink eh 
stiagh yn jerrinagh.  Yn fer s’jerree 

 



jeu ooilley, shen va Lheid yn Treisht.  
Va ny fir elley er ngoll thie dy 
gheddyn tey liorish yn traa raink eh 
yn post.  Gyn breag erbee, cha 
jeanym cur barrant ort arragh dy 
spulgey cosneyder er-my-hon.  
Arragh.  Uss as yn Tastid Erskyn 
Cadjinys ayd.  As nee’m ginsh dhyt 
red ennagh elley, cha jeanym gialdyn 
er cabbil reesht noadyr.  Son blebbyn 
te.  Jeeagh!’  As hyndaa eh ny 
poggaidyn echey çheu sthie magh. 
    V’ad follym er-lhimmey jeh 
duillagan bettal as yn çhoob jeh 
Smarties.  Dy moal, dy jioinagh, ren 
yn wagaantagh raipey ayns daa lieh 
yn duillagan bettal as cheau eh ny 
meeryn harrish y gheaylin echey.  
Eisht ren eh deayrtey magh yn çhoob 
jeh Smarties er bass e laue vroigh.  

Cha row agh cubbyl er-mayrn.  Ren 
eh soghal.  Eisht, ny veggan as ny 
veggan, ren mongey skeayley magh 
harrish yn eddin gheayshteenagh 
echey. 
    ‘Cha nel argid aym,’ as eshyn, ‘agh 
ta mee sheiltyn ec y chooid sloo dy 
vel carrey aym,’ as hug eh fer jeh’n 
ghaa Smartie v’er-mayrn da’n eean. 
    ‘Coo,’ as Thomas Eric. 
    Ren Shenn Vreinnag strugey ny 
fedjagyn gorrymagh-lheeagh 

 



soilsheanagh. 
    ‘Lheid yn Treisht,’ as eshyn dy 
arryssagh.  ‘Ec 100–1.  As cre ren 
mish agh goll dy chur queig cheead 
punt er.  Ta feme aym er scrutaght  
laynt er ny inçhyn aym.’ 
    ‘Strooys,’ as Thomas Eric Calmane 
(ny shen va’n sheean jeh rere yn 
wagaantagh), ‘strooys,’ as dettyl eh 
seose gys yn speyr gorrym oor erskyn 
yn Phairk hollagh. 
    Yeeagh Shenn Vreinnag er yn 
chalmane choud’s v’eh girree seose. 
    ‘Shickyr shen, ec y chooid sloo, 
my ghuilley,’ dyllee eh ny lurg.  ‘Yn 
clane chooish “T.E.C.”, cha nee agh 
boghtynid shen!’  

